
Dinamizmi i teknologjisë informative ka determinuar dinamikën e 

jetës së përditshme të shoqërisë njerëzore. Ka një dinamikë aq të 

shpejtuar të teknologjisë informative, të informimit, të arsimit, të 

hulumtimit shkencor, të tregut global, sa që individi kurrë nuk 

mund ta ndjek këtë hap. Për herë të parë në historinë e njerëzimit 

teknologjia dhe dinamika e saj ka marrë rolin parësor në shoqëri. 

Në këtë situatë arsimi i lartë është në një proces të pandërprerë të 

reformës, aq sa në vend se të quhet reformim, më drejt është të 

thuhet që reforma është bërë tipar natyror i procesit arsimor, e kjo 

dmth. arsimi është në një reformë të përhershme. Pyetja 

themelore që shtrohet këtu është: a mundet një sistem si arsimi i 

lartë, tradicionalisht jo shumë i reformueshëm e me elemente 

skolastike, të jetojë në reformë të përhershme? 

Ky dinamizëm i arsimit, i teknologjisë informative dhe i jetës në 

përgjithësi shtron para politikbërësve, stafit akademik dhe aktorëve 

të tjerë një varg pyetjesh për përgjigje. Disa nga ato do t’i 

përmendim këtu. 

1. Digjitalizimi e ka relativizuar statusin e dijes: pse ka nevojë 

të mësohet kur kompjuteri di gjithçka? Si rrjedhojë, kjo sjell 

pasivitetin e të menduarit dhe e zhdukë mendimin kritik. 

Individi që nuk deponon në trurin e tij të dhëna të 

mjaftueshme, e ka të vështirë krijimin e gjykimit dhe 

vendimmarrjen e drejtë. 



2. Treg i pasigurt i punës: teknologjia digjitale e ka globalizuar 

shoqërinë dhe tregun e punës. Kjo eliminon shumë vende  të 

punës dhe i bën të panevojshme shumë profesione, të cilat 

tash mësohen në universitete. Po aq, kjo krijon një 

konkurrencë tepër të lartë globale për pak vende të punës 

lokale. Një pjesë e madhe e të diplomuarve rrezikojnë të 

mbesin pa një vend pune. Pse duhet atëherë i riu ta harxhojë 

kohën për diplomën universitare? 

 

3. Profile interdisiplinare përballë profileve një-disiplinare. 

Gjatë shekullit XX dhe më parë çmohej profili i ngushtë i të 

diplomuarit, psh. inxhinier i ndërtimtarisë, mundësisht i 

specializuar në ura. Sot në tregun global dhe në mbretërinë e 

kompjuterit çmohet profili kompleks dhe interdisiplinar. Pra, 

kërkohet një i diplomuar që di më shumë se një profesion, e 

kjo nuk pajtohet me universitetet aktuale, të cilat përgatisin 

individë të aftë në një fushë të caktuar. I riu është para 

dilemës: të studiojë një profil të ngushtë në universitet apo të 

ndjek disa kurse për disa profile dhe të përshtatet më mirë 

për tregun e punës? 

 

 

4. Ikja e trurit. Teknologjia digjitale dhe tregu global e 

intensifikuan deri në maksimum atë që quhet “ikje e trurit”.  

Ky tash është një fenomen zinxhiror global:  duke kërkuar 

pagë më të lartë, eksperti nga Kosova ikën në Kroaci, eksperti 

kroat ikën në Gjermani, eksperti gjerman ikën në Amerikë etj. 

Krijohet një qark në të cilin qendrat e mëdha ekonomike e 

financiare forcohen edhe më shumë, duke e rritur hendekun 

me vendet e pazhvilluara dhe ato në zhvillim. 

 

5. Migracioni modern. Tregu dhe teknologji globale e kanë 

nxitur migracionin në Europë më shumë se në gjithë historinë 



evropiane. Njerëzit vrapojnë pas jetës më të mirë dhe 

globalizmi ua jep këtë të drejtë. Sado disa vende europiane 

nxjerrin ligje e vendime që pengojnë migrimin, ky proces 

është në lidhje të ngushtë me globalizmin dhe nuk mund të 

ndalet. Në Europën Jug-Lindore mijëra fshatra janë zbrazur në 

dy deceniet e shekullit XX. Ky pakësim i popullatave ka 

trokitur në dyert e universiteteve rajonale. Edhe në Kosovë. 

 

6. Lindshmëria më e ulët se riprodhimi natyror. Pothuajse në të 

gjitha shtetet europiane lindshmëria ka rënë nën përqindjen 

e riprodhimit natyror të popullatës. Në Kosovë kjo ende nuk 

ka ndodhë, por inercia e trendit europian do ta zërë shumë 

shpejt edhe Kosovën. Shkollat fillore dhe të mesme kanë 

filluar të reduktojnë klasat paralele nga tri-katër në një. Për 

herë të parë në universitetet publike u hetua një rënie e 

numrit të kandidatëve për studime në vitin akademik 

2020/21. 

 

7. Hulumtimi në shërbim të qendrave të forta financiare: 

temat e “zonave periferike”, si Europa Jug-Lindore, janë të 

parëndësishme për qendrat e forta financiare e universitare. 

Ngjashëm me ikjen e trurit është edhe me hulumtimin 

shkencor, i cili është i përqendruar në zonat e forta financiare 

dhe ekonomike. Gjithnjë e më shumë vijnë ftesat për botime 

në zhurnalët e këtyre qendrave, por po aq të shpeshta janë 

përgjigjet si: nuk kemi interes për gjuhën shqipe a malazeze, 

nuk kemi interes për ekonominë e Kosovës a Maqedonisë së 

Veriut, nuk kemi interes për zhvillimet sociale në Shqipëri etj. 

Studiuesit tanë, sipas kësaj, duhet të shkruajnë për zhvillimet 

gjuhësore, financiare, ekonomike e sociale të shoqërive të 

mëdha e me ndikim dhe të arriturat e tyre do të jenë para së 

gjithash në interes të këtyre qendrave.  



8. Universiteti tradicional dhe modern përballë universitetit 

fleksibil. Kjo dilemë është çështja themelore. Universiteti nuk 

mund të vazhdojë me profilin tradicional, madje edhe 

koncepti modern nuk e ndihmon. Termi fleksibil e shpjegon 

pak më mirë ndryshimin që kërkohet prej universitetit: një 

universitet i ndryshueshëm, i gatshëm t’i përshtat programet 

studimore e stafin akademik sipas tregut të punës etj. Kjo do 

të ishte e mirë për tregun e punës, por jo e edhe për 

shkencën. Sigurisht universiteti duhet të krijojë edhe 

punëtorë për tregun e punës por ai duhet të krijojë 

shkencëtarë, të cilët do të ecin, si tradicionalisht, para 

shoqërisë. 

Të nderuar hulumtues, 

Nuk është qëllimi im të listoj të gjitha problemet me të cilat 

ballafaqohet arsimi i lartë sot në Kosovë e në rajon, por vetëm të 

theksoj ndikimin vendimtar të teknologjisë informative në jetën 

tonë të gjithmbarshme, pra edhe në arsimin e lartë. Para së 

gjithash, këto janë tema në të cilat mund të jepni përgjigje ju. Tema 

qendrore e konferencës “identiteti shkencor dhe kreativiteti ne 

botën që po ndryshon” e shprehë këtë interesim tonin. Kjo 

konferencë është ndihmesë në këtë drejtim dhe shpresoj të jepen 

përgjigje të rëndësishme. 

Të nderuar pjesëmarrës, 

E shpall të hapur Konferencën Vjetore të Universitetit Kari Zeka 

Gjilan. 

Ju uroj sukses në konferencë, prezantime interesante dhe 

komunikim frytdhënës. 

 

Gjilan, më 30 maj 2022 


